
小西門集 

春夜宿埔里劉教授莊園 

身為博士師，丘壑足栖遲。植蓺浮榮遠，鋤耘壯氣滋。蟲鳴添夜色，巵酒話

襟期。共憶前塵事，升沉志不移。 

中文系館 

小西門畔翠湖邊，洙泗斯文一線牽。論學黌宮添古色，吟詩花樹轉鮮妍。苦

心作育三千士，回首傳經六十年。排闥青榕兼鳳木，扶疏綠葉勢參天。 

贈康教授 

莫怪長年與君親，他鄉難遇故鄉人。（康教授與余同為臺中人）同登講席為僚友，

互慰浮沈蹈世塵。半壑松風憐顑頷，一生心事任天真。蹉跎悵惋難如意，擇

木多方自覓春。 

憶歷史所李館長 

島北繁華似網羅，爭名舉世盡成魔。途窮論學聊濡沬，瓠落經年嘆逝波。入

耳是非愁裡看，比鄰歲月笑中過。（李所長研究室與余比鄰相對）當時幸有相憐

友，浩氣盈胸任琢磨。 

贈哲學所李副院長 

李兄儀態本從容，可比清風過傲松。縱有乖違撓職守，毫無芥蒂在心胸。校

園散步成家院，峻嶺攀躋免竹筇。日日悠閑吾輩羨，吉他聲起更懽悰。（李副

院長精熟吉他琴藝） 

二月初一睡至未時方醒，醒而自哂 

衾包似蛹蟲，閑臥度春風。謝負芳菲色，聊貪混沌功。華胥原妄想，蟻穴本

虛空。此乃陳摶法，修行睡夢中。 

憶雙連坡 

昔日客身棲息地，偶然魂夢暫重遊。山櫻似有煙霞色，粟鼠真無�國憂。湖

水逢春依舊冷，松林入夏自然秋。如今最憶寒冬雨，斗室孤燈酒滿甌。 

晨雨放晴即景 

仲春寒暖氣，曖昧不分明。細雨濡芳早，微光透葉清。煙雲憑聚散，燕雀喜

飛鳴。水畔羊蹄甲，妖妍意態生。 

詠萱一嘉來訪攜子共遊校園 

平生無伎倆，賣舌忝為師。訪戴猶憐我，傳薪自展眉。巨榕多庇蔭，春水足

漣漪。女弟牽吾子，追奔共戲嬉。 

夜半惡夢書懷 

中宵驚坐起，心悸汗淋漓。怪遇遊肓厲，疑臨盬腦危。身無欺暗室，夢豈問

蓍龜？鬼魅余何懼！操持自不虧。 

小西門 

孤城壞壁中，屹立自乾隆。盡閱興亡事，空迎旦暮風。早無波可靖，尚喜堞

能東。（城門上署「靖波門」三字。民國時因道路拓寬，移小西門立於小東門遺址上。）不盡滄

桑恨，殘垣夕照紅。 

窗外羊蹄甲 

羊蹄甲豔妝，得意正芬芳。鳥語隨人語，窗框似畫框。粉紅明倦眼，淡雅識

幽香。此地無桃李，春光借爾光。 

紫荊 

湖畔紫荊花，逢春意更加。奪朱依本色，交綠厭浮誇。密葉藏松鼠，芳蕤應

歲華。群蜂兼蛺蝶，繞樹即生涯。 

春半日攜子遊安平古堡 

年年春半際，攜子訪城第。愛此羊蹄甲，滿院生曳曳。豈知今朝來，樹花如

鳥毳。冬暖異甲子，不雨憂災沴。本應花滿日，芳稀葉翳翳。惆悵無奈何，

隨意任流憇。指點斑駁牆，為兒說亂世。國姓逐揆一，險要自改隸。子建東

寧國，抗清堅盟誓。負隅二十年，英雄氣無繼。清人終入臺，砲壘猶累贅。

薙髮盡稱臣，殘明跡滅逝。熱蘭遮古城，威名久埋瘞。唯存一壁堵，淒涼多

年歲。嬌兒望銅像，蹙眉悲興替。 

遊觀夕平台 

海水何汗漫，微濤拂平岸。置身天地中，人舟兩相看。稚子戲淺灘，堆沙自

揮汗。建築費筋力，潮來終潰散。潰散興不止，重建意衎衎。四旬一丈夫，

冷眼欽童丱。徒勞無成果，得趣唯耽玩。真似萬里浪，來去不知倦。我生識

字始，長年耕筆硯。中年何所成，漸有薄名宦。卻忘少年歡，鬱勃志狂狷。

今日稍縱放，與兒戲海畔。薄暮夕陽斜，父子影凌亂。 

謝陳教授贈書 

把書相贈意何深，早羨聲名重士林。鄴架牙籤標舊卷，浯州研究倡新音。閩

儒道術堂堂在，吾島詩文細細吟。自喜同僚常問字，不須載酒遠追尋。（陳教

授手編金門、閩南相關研究論文集多種，並許我以臺灣詩文研究，以詩紀之。） 

觀日劇真田丸 

亂世偷生亦可憐，長年征戰命懸天。家園四面俱狼虎，父子三人苦斡旋。國

小存亡依霸主，時危顏色付戎旃。關原一役平天下，劍術龍韜盡枉然。 

傍晚課後與偉豪漫步校園 

水岸羊蹄甲，婆娑色曄曄。課後攜相機，芳菲影收攝。夾路逢弟子，暢談任

蹀躞。問我平生志，立身求道法。日讀聖賢書，古詩亦涉獵。浸潤二十載，

凝神意不雜。養成浩然氣，應物自然愜。藏用命偶然，權勢如附葉。得時便

榮茂，節過落堆疊。但求根幹秀，如榕滋長鬣。文章與道德，培養慎勿厭。

真積力久入，以此成功業。憐生從南海，千里遠負笈。（偉豪乃僑生）懷家雲水

遠，歡苦斷相接。異域一書生，府城情雜沓。溫言聊勸勉，前修力追躡。他

日歸鄉國，學識滿筐篋。莫忘今夕景，春風吹颯颯。 

懷亡貓朝 

黃朝我愛貓，雍容肥肚腰。傲氣貴莫比，恃寵殢人嬌。夜寒同床臥，取暖勝

錦貂。狐疑更好奇，惹禍自藏逃。就逮無辜眼，對望怒氣消。余罹著述苦，

坐伴達通宵。通宵更無悰，撫朝鎮心囂。燕居抒慵懶，此輩睡功高。仰眠腳

朝天，華胥自逍遙。每嘆身碌碌，貓貍真仙曹。如此經十年，疾疹忽見招。

一旦捨我去，陰陽隔迢迢。世緣信已盡，恩愛豈能拋。三載猶眷戀，暮暮與

朝朝。只恨無情甚，魂夢不相交。轉念私自慰，重生正垂髫。氣聚暫有身，

人畜同苦勞。離別非無常，爾逝不為夭。此理固的的，情鍾神易憔。今日見

照片，遺像意氣豪。因嘆人間事，默坐想寂寥。 

遊四草綠色隧道 

四草古戰場，建廟安亡魂。鎮海大元帥，曾克紅毛軍。枯骨聚成塔，國殤忠

作神。事蹟久不傳，遺址漸滅湮。滄桑海化田，運河存水痕。竟成觀光地，

小舟往來頻。購票待航次，遊客比如鱗。船行兩岸綠，水載一葉春。浮鴨睃

眼望，河蟹趁逡巡。佳樹皆合拱，幽深似迎賓。綠色隧道內，暗暗無日曛。

隨時與低昂，枝葉喜絆人。風送陰涼氣，水透海潮氛。世塵疑暫落，還我清

淨身。終點釐金局，海關徵稅闉。清國榷利地，於今草茵茵。返棹無新景，

覽故思紛紜。繁華留蹤跡，盛衰難具陳。弔古滿胸臆，怵目見古墳。更有水

筆仔，生意浩無垠。 

屢蒙楊主任電郵慰問，賦詩以答，兼懷往事 

履新從此在南瀛，湖畔春風拂面清。昔日憐才青眼看，於今收信百懷生。綈

袍感激他鄉客，一飯恩承漂母情。系務繅絲無紊亂，儒家儀範自恢宏。（主任

專治儒學，故有此聯。） 

系館中庭 

吾人志趣竟何之？巨石為碑鐫「學思」。學問切磋當畏友，思量蹇滯好尋

師。盤松有幹龍鱗老，梅竹無花綠葉滋。院落迴廊風起後，能教雛鳳展飛

姿。 

寄萬老師 

閑來每向北天望，舊日情懷易感傷。最憶罩松多霧雨，曾嗟落拓復悽惶。諍

言詈世清狂在，早課傳燈意味長。（此聯敘師生常況）大儒坐對龜山島，隔海宜

蘭兩處光。 

日漸長 

日漸長兮風漸暖，輕薄春衫裙袖短。幾處盛開羊蹄甲，樹樹粉紅春光滿。但

見燕雀來復去，飄英飛花落款款。緋色每驚遊人眼，呼朋携幼各結伴。逡巡

樹下不知疲，夕紅花紅春晼晚。我嘆三春漸漸老，足踏落花意緒懶。朱顏轉

換星星鬢，奉親畜子志氣短。中年碌碌誦古文，幸留上庠俸不斷。能擁聲華

身外名？俗塵滿衣垢難澣。眼前青春溢生機，添紅增綠何足算。亦知美好易

消逝，偷閑尋芳步履緩。莫教一夜春雨後，今年芳菲轉瞬散。 

見諸生佳作喜而有感 

人間心所之，賦詩志皎皎。藝術論工拙，凝神技近道。下筆書真誠，忠厚忌

纖巧。或參造化功，寫物抒懷抱。感激貴比興，氣概方浩浩。發言堅節操，

勢利豈足擾。詩成自吟詠，聲韻隨樑繞。何莫學夫詩，經傳自詩肇。我來歸

南瀛，名利心縹渺。詩法口相授，傳藝費指爪。生徒多俊彥，雛鳳音裊裊。

斐然成文章，剪裁更窈窕。移時見琳琅，慰我身漸老。終不負吾師，斯文有

接紹。 

行政大樓前見杜鵑花開數株有懷 

杜鵑又名山石榴（見樂天詩），濁水溪南開難稠。此花島北尋常見，移植南瀛

生意休。憶昔離家客桃園，春分紅白盈雙眸。簇簇繁華遮密葉，逼人春意不

自由。芳菲恣肆無羈束，繁枝疊蕊如山丘。蜂蝶任意頻出入，行人等閒共遨

遊。雨過暖寒次第轉，旁花萎落此花浮。連綻兼旬誇盛態，勢壯放浪桃李

羞。縱有山櫻豔似錦，爛漫親切難比儔。當時客心感寂寞，常憑杜鵑慰客

愁。詩人愛彼生生意，還如樂天在江州。（長慶集中常詠杜鵑，江州時尤多。）今我

邂逅見此花，幾株嫵媚傍高樓。翛然枝輕無繁葉，聊放數朶當春酬。應是炎

州薄冷寒，直教狂盪安清幽。 

至西子灣洽公，歸而有感 

久違山海舊容顏，于役從公此暫還。不減汪洋春水色，徑由逼仄顯雄關。當

年問學猶年少，黑髮朱顏能虎嘯。海畔初逢逐臭人，童蒙渾沌師開竅。升堂

帳下多群彥，諷誦詩書知鍛鍊。日日惟將筆硯親，白駒過隙奔如電。如今業

就十餘年，常憶峰巒海接天。縱使滄桑成往事，青春氣味化雲煙。雲煙聚散

疑無有，夢裡迴魂憑繞走。山海重來怯近鄉，吾身浪蕩真桃偶。驚嗟師長漸

龍鍾，銳氣消磨色澒溶。學術修成修至道，平生不只技屠龍。領帶西裝衣楚

楚，含羞怕與先生語。不知腰腹曬何書，自笑形骸方碩鼠。 

京都賞櫻行 

以往花期近清明，遠從南瀛飛東瀛。浮生抽得五日假，來睹絕代京都櫻。渠

料氣候異尋常，葉落唯見枝幹擎。突兀一片蕭條氣，春風拂面倍冷清。亦有

含苞滿枝枒，未萌難慰寥落情。賢妻勸我寬心緒，縱無繁英天氣晴。風光滿

眼春日暖，街道明淨雲水輕。異國千里路迢迢，舉目新奇舊帝城。銀閣寺裡

尋幽靜，池樓相映古意生。平安神宮御宛深，石橋流水互纏縈。小松蒼松各

姿態，歲寒葉綠勢崢嶸。寺院神社多年歲，廓落恢宏鮮丹楹。隨意途經知恩

院，三櫻盛放照眼驚。花下流連意未足，開眉抃舞溢歡聲。行至円山公園

內，老樹枝垂滿瓊英。八坂神社西側路，小徑紅白綻盈盈。日暮斜光燈初

上，繁櫻染色暈紅橙。全市花開違時節，見此數株便心傾。可憐班機不待

人，空念芳菲啟歸程。歸程盤算花滿日，來年再擬賞櫻行。 

遊平安神宮 

鮮紅巨鳥居，潔白石庭除。赫赫無倫比，恢恢有裕如。古松張傘蓋，御宛設

儲胥。後院奇花草，悠閑靜有餘。 

系館中庭梅樹 

經年花不發，春至葉葳蕤。豈乏芳菲意，難逢冷冽時。南瀛非故土，地氣助

華滋。望似尋常樹，奇梅畏俗知。 

 


